МОНГОЛ УЛСЫН ИХ ХУРЛЫН 

2020 ОНЫ ХАВРЫН ЭЭЛЖИТ ЧУУЛГАНЫ 
ЭДИЙН ЗАСГИЙН БАЙНГЫН ХОРООНЫ 4 ДҮГЭЭР САРЫН 29-НЫ ӨДӨР 

/ЛХАГВА ГАРАГ/-ИЙН ХУРАЛДААНЫ ТЭМДЭГЛЭЛИЙН 

ТОВЬЁОГ
	 №
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-4

	 2.
	Хуралдааны дэлгэрэнгүй тэмдэглэл: 
	

	
	1. “Коронавируст халдвар /COVID-19/-ын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай” Улсын Их Хурлын тогтоолын төсөл /Улсын Их Хурлын гишүүн Б.Баттөмөр нарын 6 гишүүн 2020.04.24-ний өдөр өргөн мэдүүлсэн, анхны хэлэлцүүлэг/
	5-18


Монгол Улсын Их Хурлын 2020 оны хаврын ээлжит чуулганы
Эдийн засгийн байнгын хорооны 4 дүгээр сарын 29-ний өдөр
/Лхагва гараг/-ийн хуралдааны товч тэмдэглэл
 

Эдийн засгийн байнгын хорооны дарга Ж.Ганбаатар ирц, хэлэлцэх асуудлын дарааллыг танилцуулж, хуралдааныг даргалав. 
 


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 14 цаг 25 минутад Төрийн ордны “Жанжин Д.Сүхбаатар” танхимд эхлэв. 
 
Чөлөөтэй: Ж.Бат-Эрдэнэ, Х.Болорчулуун, Ц.Гарамжав, Д.Дамба-Очир, Б.Дэлгэрсайхан, З.Нарантуяа, Я.Содбаатар, Д.Эрдэнэбат. 
 
Нэг.“Коронавируст халдвар /COVID-19/-ын цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай” Улсын Их Хурлын тогтоолын төсөл /Улсын Их Хурлын гишүүн Б.Баттөмөр нарын 6 гишүүн 2020.04.24-ний өдөр өргөн мэдүүлсэн, анхны хэлэлцүүлэг/
 
Хэлэлцэж буй асуудалтай холбогдуулан Харилцаа холбоо, мэдээллийн технологийн газрын дарга Б.Чинбат, мөн хорооны Интернетэд суурилсан үйлчилгээ, технологийн зохицуулалтын хэлтсийн дарга Т.Батболд, Санхүүгийн зохицуулах хорооны Ажлын албаны дарга Т.Жамбаажамц, мөн хорооны Банк бус санхүүгийн байгууллагын газрын дарга Б.Итгэлсүрэн, Монголбанкны Хууль, эрх зүйн газрын Эрх зүйн бодлогын хэлтсийн захирал Б.Эрдэнэхуяг нар оролцов.
 
 Хуралдаанд Улсын Их Хурлын Эдийн засгийн байнгын хорооны ажлын албаны зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав. 
 
Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав.  
 
Ж.Ганбаатар: 1.Улсын Их Хурлын гишүүн Л.Элдэв-Очир, Б.Жавхлан, Ж.Мөнхбат, А.Сүхбат, Д.Тогтохсүрэн, Л.Энх-Амгалан нарын гаргасан, Тогтоолын төсөлд доор дурдсан агуулгатай заалт шинээр нэмэх: 
 
“3.Малчдын орлогыг нэмэгдүүлэх, ноолуурын салбарын дотоодын үйлдвэрлэлийг хамгаалах зорилгоор дараах арга хэмжээ авахыг Монгол Улсын Засгийн газарт даалгасугай. 
 
1/Ноолуурын түүхий эдийн нөөц бүрдүүлэх, ноолууран бүтээгдэхүүнийг экспортлохтой холбогдуулан ноолуурын үйлдвэрлэл эрхлэгчдэд хөнгөлөлттэй зээл олгох үйл ажиллагааг яаралтай зохион байгуулах;
 
2/Ноолуурын экспортыг дэмжих чиглэлээр ноолуурыг бүх хилийн боомтуудаар саадгүй нэвтрүүлэх, холбогдох хураамжуудын хэмжээг “0” болгох асуудлыг шийдвэрлэх;
 
3/Малчдын орлого болон үндэсний үйлдвэрүүдийг дэмжих зорилгоор ноолуурын зах зээлийн суурь үнэ дээр 1 кг тутамд 20.000 төгрөгийн урамшууллыг малчин өрх бүрт олгох;
 
4/Ноолуурын зах зээлд өрсөлдөөнийг бий болгож, бодит үнэ тогтоох зорилгоор гадаад улсын худалдан авагч нарыг ноолуур бэлтгэх үйл ажиллагаанд татан оролцуулах ажлыг шуурхай зохион байгуулах.” гэсэн саналыг дэмжье гэсэн санал хураалт явуулъя. 
 

Дээрх саналтай холбогдуулан Улсын Их Хурлын гишүүн Л.Энх-Амгалан, Б.Баттөмөр, С.Чинзориг нарын тавьсан асуултад Улсын Их Хурлын гишүүн Л.Элдэв-Очир, Б.Жавхлан нар хариулж, тайлбар хийв. 
 
Зөвшөөрсөн: 
  
  5
Татгалзсан: 

  5
Бүгд:


10

50.0 хувийн саналаар дэмжигдсэнгүй. 
 
Улсын Их Хурлын гишүүн М.Оюунчимэгийн дэмжсэн санал техникийн саатлын улмаас эсрэг гарсан тул дээрх санал хураалтыг хүчингүй болгож, дахин санал хураалт явуулах горимын санал гаргав.
 

Ж.Ганбаатар: Улсын Их Хурлын гишүүн М.Оюунчимэгийн гаргасан горимын саналыг дэмжье гэсэн санал хураалт явуулъя. 
 
Зөвшөөрсөн: 
 
  7
Татгалзсан:

  3
Бүгд:


10
70.0 хувийн саналаар горимын санал дэмжигдлээ.
 
 Ж.Ганбаатар: Улсын Их Хурлын гишүүн Л.Элдэв-Очир, Б.Жавхлан, Ж.Мөнхбат, А.Сүхбат, Д.Тогтохсүрэн, Л.Энх-Амгалан нарын гаргасан дээрх саналыг дэмжье гэсэн санал хураалтыг дахин явуулъя. 
 
Зөвшөөрсөн: 
  
  7
Татгалзсан:

  3
Бүгд:


10
70.0 хувийн саналаар дэмжигдлээ.
 

Ж.Ганбаатар: 2.Улсын Их Хурлын гишүүн Ж.Мөнхбатын гаргасан, Төслийн 2 дугаар зүйлийн 6 дахь заалтын “эмч, эмнэлгийн ажилтан,” гэснийг “төрийн үйлчилгээний болон” гэж өөрчлөх гэсэн саналыг дэмжье гэсэн санал хураалт явуулъя. 
 
 
Зөвшөөрсөн: 
  
  7
Татгалзсан:

  3
Бүгд:


10
70.0 хувийн саналаар дэмжигдлээ.
 
3.Улсын Их Хурлын гишүүн Ж.Мөнхбатын гаргасан, Төслийн 2 дугаар зүйлийн 8 дахь хэсгийг доор дурдсанаар өөрчлөн найруулах:
 
“8/Улсын Ерөнхий прокурорын газар, Авлигатай тэмцэх газар, Шүүхийн шийдвэр гүйцэтгэх байгууллага, банкны эрх хүлээн авагч нартай хамтарсан ажлын хэсэг байгуулж, татан буугдсан банкны чанаргүй активыг шуурхай барагдуулах, төлбөрт хураагдсан үл хөдлөх хөрөнгө болон улсын орлогод хураагдсан эд хөрөнгөөс олсон орлогыг эдийн засгийн эргэлтэд оруулж, эмнэлэг, сургууль, улсын хэрэгцээнд ашиглах.” гэсэн саналыг дэмжье гэсэн санал хураалт явуулъя. 
 

Дээрх саналтай холбогдуулан Улсын Их Хурлын гишүүн Б.Баттөмөр санал хэлэв.
 
Зөвшөөрсөн: 
  
  7
Татгалзсан:

  3
Бүгд:


10
70.0 хувийн саналаар дэмжигдлээ.
 
4.Улсын Их Хурлын гишүүн Ж.Мөнхбатын гаргасан, Төслийн 2 дугаар зүйлд доор дурдсан агуулгатай заалт шинээр нэмэх: 
 
“11/Эдийн засгийг идэвхжүүлэх, хямралын эсрэг тусгай зориулалтын сан байгуулах.” гэсэн саналыг дэмжье гэсэн санал хураалт явуулъя. 
 
Зөвшөөрсөн: 
  
  6
Татгалзсан:

  4
Бүгд:


10
60.0 хувийн саналаар дэмжигдлээ.
 
5.Улсын Их Хурлын гишүүн Л.Болд, Ж.Батзандан нарын гаргасан, Тогтоолын хавсралтад доор дурдсан заалт шинээр нэмэх:
 
“4.4.Жилийн 1.5 тэрбум хүртэлх төгрөгийн борлуулалтын орлоготой, 250 хүртэлх иргэнийг ажлын байраар хангаж байгаа аж ахуйн нэгжүүдэд онцгой нөхцөлийн, урт хугацаатай, 1 хувийн хүүтэй зээл олгох.” гэсэн саналыг дэмжье гэсэн санал хураалт явуулъя. 
 
Дээрх саналтай холбогдуулан Улсын Их Хурлын гишүүн Л.Болд тайлбар хийв. 
 
Зөвшөөрсөн: 
  
  3
Татгалзсан: 

  7
Бүгд:


10

30.0 хувийн саналаар дэмжигдсэнгүй. 
 
6.Улсын Их Хурлын гишүүн Л.Болд, Ж.Батзандан нарын гаргасан, Тогтоолын хавсралтад доор дурдсан заалт шинээр нэмэх:
 
“9.2.Иргэний тэтгэвэр барьцаалсан зээлийн төлбөрийг төрөөс нэг удаа төлөх тухай хуулийг дагаж мөрдөх журмын тухай хуулийн дагуу 1.0 сая төгрөгтэй тэнцэх дүнтэй үнэт цаас эзэмшигч иргэдийн үнэт цаасыг 2020 оны 2 дугаар улиралд багтаан худалдан авч бэлэн мөнгө олгох.” гэсэн саналыг дэмжье гэсэн санал хураалт явуулъя. 
 
Дээрх саналтай холбогдуулан Улсын Их Хурлын гишүүн Л.Болд тайлбар хийв. 
 
Зөвшөөрсөн: 
  
  2
Татгалзсан: 

  6
Бүгд:


10

20.0 хувийн саналаар дэмжигдсэнгүй. 
 
7.Улсын Их Хурлын гишүүн Л.Болд, Ж.Батзандан нарын гаргасан, Тогтоолын хавсралтад доор дурдсан заалт шинээр нэмэх:
 
“10.1.Малчдын амьжиргааг дэмжих 1 кг ноолуурыг 100.0 мянган төгрөгөөс доошгүй үнээр худалдан авах хөтөлбөр хэрэгжүүлэх, ноолуурын үнийг газар нутгийн бүсчлэл үл харгалзан адил түвшинд тогтоох.” гэсэн саналыг дэмжье гэсэн санал хураалт явуулъя. 
 
Дээрх саналтай холбогдуулан Улсын Их Хурлын гишүүн Л.Болд тайлбар хийв. 
 
Зөвшөөрсөн: 
  
  4
Татгалзсан: 

  6
Бүгд:


10

40.0 хувийн саналаар дэмжигдсэнгүй. 
 
Байнгын хорооноос гарах санал, дүгнэлтийг Улсын Их Хурлын гишүүн Ж.Ганбаатар Улсын Их Хурлын чуулганы нэгдсэн хуралдаанд танилцуулахаар тогтов.   
 

Хуралдаан 40 минут үргэлжилж, 19 гишүүнээс 11  гишүүн ирж, 57.9  хувийн ирцтэйгээр 15 цаг 05 минутад өндөрлөв. 
 
  
Тэмдэглэлтэй танилцсан: 

ЭДИЙН ЗАСГИЙН БАЙНГЫН 
ХОРООНЫ ДАРГА





Ж.ГАНБААТАР
 
  
Тэмдэглэл хөтөлсөн: 

ПРОТОКОЛЫН АЛБАНЫ 

ШИНЖЭЭЧ






Ц.АЛТАН-ОД
 
 
 
МОНГОЛ УЛСЫН ИХ ХУРЛЫН
2020 ОНЫ ХАВРЫН ЭЭЛЖИТ ЧУУЛГАНЫ
ЭДИЙН ЗАСГИЙН БАЙНГЫН ХОРООНЫ 4 ДҮГЭЭР САРЫН 29-НИЙ ӨДӨР
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Ж.Ганбаатар: Байнгын хорооныхоо гишүүдэд энэ өдрийн амар амгаланг айлтгая. 
 
Хэлэлцэх асуудлаа танилцуулъя. Коронавирус халдварт цар тахлын үед санхүү, эдийн засгийн тогтвортой байдлыг хангах, эрсдэлээс урьдчилан сэргийлэх, төрийн үйлчилгээнд цахим шилжилт хийх арга хэмжээний тухай Улсын Их Хурлын тогтоолын төслийн анхны хэлэлцүүлгийг хийе. 
 
Ажлын хэсгийг оруулъя. Ажлын хэсгийнх нь наашаа суучихгүй юу зарим нь. Харилцаа холбоо, мэдээлэл технологийн газрын дарга Б.Чинбат, Т.Жамбаажамц Санхүүгийн зохицуулах хорооны Ажлын албаны дарга, Б.Эрдэнэхуяг Монголбанкны Хууль, эрх зүйн газрын Эрх зүйн бодлогын хэлтсийн захирал, Т.Батболд Харилцаа холбооны зохицуулах хорооны Интернет суурилсан үйлчилгээ, технологийн зохицуулалтын хэлтсийн дарга, Б.Итгэлсүрэн Санхүүгийн зохицуулах хорооны Банк бус санхүүгийн байгууллагын газрын дарга гэсэн ажлын хэсэг байна.
 
 Зарчмын зөрүүтэй саналаар санал хураалгая. Санал гаргасан Улсын Их Хурлын гишүүн Л.Элдэв-Очир, Б.Жавхлан, Ж.Мөнхбат, А.Сүхбат, Д.Тогтохсүрэн, Л.Энх-Амгалан гишүүдээс гаргасан саналын томьёоллыг уншиж өгье.
 
Тогтоолын төслийн 3 дахь заалт нэмэх. Малчдын орлогыг нэмэгдүүлэх ноолуурын салбарын дотоодын үйлдвэрлэлийг хамгаалах зорилгоор дараах арга хэмжээ авахыг Монгол Улсын Засгийн газарт даалгасугай. 
 
Нэгдүгээрт, ноолуурын түүхий эдийн нөөц бүрдүүлэх, ноолууран бүтээгдэхүүнийг экспортлохтой холбогдуулан ноолуурын үйлдвэрлэл эрхлэгчид хөнгөлөлттэй зээл олгох үйл ажиллагааг яаралтай зохион байгуулах.
 
Хоёр. Ноолуурын экспортыг дэмжих чиглэлээр ноолуурын бүх хилийн боомтоор саадгүй нэвтрүүлэх, холбогдох хураамж хураамжуудын хэмжээг тэг болгох асуудлыг шийдвэрлэх. 
 
Гуравдугаарт, малчдын орлого болон үндэсний үйлдвэрлэлүүдийг дэмжих зорилгоор ноолуурын зах зээлийн суурь үнэ дээр нэг килограмм тутамд 20 мянган төгрөгийн урамшууллыг малчин бүрт олгох. 
 
Дөрөвдүгээрт, ноолуурын зах зээлд өрсөлдөөнийг бий болгох, бодит үнэ тогтоох зорилгоор гадаад улсын худалдан авагч нарыг ноолуур бэлтгэх үйл ажиллагаанд татан оролцуулах ажлыг шуурхай зохион байгуулах. 
 
Ийм саналын томьёоллоор санал хураалгах гэж байна. Саналын томьёоллоо тайлбарлаж л үг хэлнэ дээ. Асуулт байна уу? Б.Чойжилсүрэн гишүүн асуулт асууя. 
 
Б.Чойжилсүрэн: Ж.Ганбаатар даргаа. Та хоёрдугаар зүйлд гэсэн үү, гуравдугаар зүйл гээд уншчихав уу?
 
Ж.Ганбаатар: Гурав дээр оруулаад доошоогоо гүйж байгаа юм. 
 
Б.Чойжилсүрэн: Хоёр руугаа оруулж болдоггүй юм уу? Наадахыг чинь. 
 
Ж.Ганбаатар: Хоёр луу оруулчхаж болох байх. Тэгэхдээ энэ чинь дундаас нь орж ирж байгаа заалт шууд гурав руу. 
 
Б.Чойжилсүрэн: Харин хоёрдугаар зүйлийн хэддүгээр заалт гээд явчихгүй юу.  Одоо арван нэг дэх заалт ч юм уу. Арван нэг, арван хоёр гээд. 
 
Тийм үү. Тэгвэл гурвыг нь хойшлуулъя гэж байгаа юм байна. Тийм ээ. За за. 
 
Ж.Ганбаатар: Гурвыг нь доошлуулаад, гурав нь дөрөв болоод, дөрөв нь тав болоод явна аа л гэсэн үг. 
 
Л.Энх-Амгалан гишүүн. 
 
Л.Энх-Амгалан: Би энэ тогтоолын төслийг дэмжиж байгаа. Тэгээд дэмжиж оролцож байгаа. 
 
Түүнээс гадна энэ тогтоолын төсөл санаачилж байгаа Л.Элдэв-Очир гишүүнээс нэг зүйл тодруулах гээд байгаа юм. Энэ түүхий ноолуурын экспортын асуудал байгаа юм. Тийм ээ. Тэгээд яах вэ, ерөнхийдөө Хятадын талаас л түүхийгээр авахгүй гэчихсэн. Бүх тэр нь хоригоо тавьчихсан юм байна лээ л дээ. 
 
Гэхдээ Монголын талаас бас яг ингээд түүхий ноолуурыг яг түүхийгээр нь экспортод гаргахад бас тодорхой журмууд байдаг юм байна. Засгийн газрын хүрээнд тэр нэг тодорхой журмууд байдаг. 
 
Тэгэхээр тэр журмууд, тэр боомтууд дээр тавьсан янз бүрийн шаардлагууд байдаг. Тэр шаардлагуудыг хөнгөвчлөх чиглэл рүү бас нэг үг, өгүүлбэр байвал яасан юм бэ. Энэ дээр яах вэ ер нь боомтоор нэвтрүүлэх үйл ажиллагааг хөнгөвчлөх гэж орсон байна. Гэхдээ энэ дээр түүхий ноолуурын экспортыг дэмжих бүх төрлийн арга хэмжээг шуурхай зохион байгуулах гэсэн нэг ийм томьёололтой санал оруулбал бас зүгээр юм болов уу. 
 
Яагаад гэвэл энэ чинь түүхийгээр авна, түүхийгээр экспортолно. Тэгээд бүх боомтоор гарна гэх юм бол бас нөгөө урдаас гол худалдан авагч нар маань орж ирж авах, ноолуурын үнийг бас өсгөх дээр нэлээн бас зөв хөшүүрэг болох юм болов уу гэсэн ийм зүйлийг энэ ноолуурын худалдаа эрхэлж байгаа улсууд нэг ийм юм яриад байгаа юм. Тэгэхээр энд ер нь хэр зэрэг бодитой зүйл вэ? Болбол ингээд томьёолчих бололцоо байна уу гэж. 
 
Ж.Ганбаатар: Л.Элдэв-Очир гишүүн хариулах уу? Л.Элдэв-Очир гишүүний микрофон өгье. 
 
Л.Элдэв-Очир: Ажлын хэсэг хуралдахдаа холбогдох Байнгын хороодын дарга нар, сайд нарыг оролцуулж бас өргөн бүрэлдэхүүнтэйгээр өргөтгөсөн байдлаар хуралдаж энэ тогтоолын төслийг бэлдсэн юм. 
 
Тэгэхлээр түүхий ноолууртай холбоотой асуудал болохоороо Хятадын тал түүхий ноолуурыг импортлохыг хуулиараа хориглочихсон. Монголын талаас хууль тогтоомжуудыг нь хараад үзэхээр биржийн хураамж гэж 4 мянган төгрөг. Бусдаар бол одоо хил, гааль дээр хориглосон зүйл байхгүй байгаа юм.
 
Тэгэхлээр заавал түүхий ноолуур гэхээр тэртээ тэргүй үндсэн импортлогч түүхий ноолуурыг хил, гаалиар оруулахгүй гэчихсэн байгаа болохлоор ер нь ноолуур гэдгээрээ л ингээд оруулчхаж байгаа юм. 
 
Зүгээр Хятадаас орж ирж байгаа худалдан авагч нар бол ноолуураа худалдаж аваад Монголд байгуулсан угаах үйлдвэрүүдээрээ буюу самнах үйлдвэрүүд дээрээ боловсруулалт хийж байж Хятадын хил рүү оруулж байгаа юм байна. 
 
Зүгээр сүүлийн үеийн мэдээллийг хэлэхэд бас одоо энэ угаасан ноолууран дээр Хятадуудын тавьсан импортын татвар нь үндсэндээ хоёр дахин нэмэгдсэн ийм зүйл байгаа. Тэгээд энэ болгоныг манай бизнес эрхлэгчид, үйлдвэрлэгчид ноолуур худалдан авч байгаа дотоодын компаниуд тооцож үзэж. Тэгээд ер нь зах зээлийнхээ зарчмаар энэ ноолуурынхаа үнийг тогтооё гэж байгаа ийм л агуулга байгаа юм. 
 
Ж.Ганбаатар: Асуултаа асууя. Б.Баттөмөр гишүүний микрофоныг өгье. Б.Баттөмөр гишүүн. 
 
Б.Баттөмөр: Энэ нэг килограм ноолуурт 20 мянган төгрөг гэж байгаа. 
 
Тэгэхээр ноолуурын чанар тэр микрон энэ тэр гээд янз бүрийн үзүүлэлтүүд байдаг шүү дээ. Тэр чанар энэ тэртэй харгалзахгүйгээр ерөөсөө нэг килограмм ноолуурт 20 мянган төгрөг гэж байгаа юм уу гэсэн ийм нэг дэх асуулт. 
 
Хоёр дахь асуулт юу гэхлээр энэ Монгол Улсын хөгжлийн бодлого, төлөвлөлт, энэ хөгжлийн бичиг баримтад боловсруулах үйлдвэрлэлийг дэмжинэ гэж байгаа юм. Энэ ч зүйтэй л дээ. Түүхийгээр нь ноолуураа гаргаад, түүхийгээр нь нүүрсээ гаргаад, төмрийн хүдрийг тэр чигээр нь гаргаад ингээд байх нь XXI зуунд амьдарч байгаа монголчууд дэлхийн чиг хөгжил хандлагатай харьцуулахад бол энэ арга барилаасаа бид салах ёстой юм. 
 
Тэгэхээр нэгэнт ингээд дэмжлэг өгөөд, бас эх орны үйлдвэрүүдийг нь түүхий эдээр хангагдах ийм боломж болж байгаа үед үүнийг тэр самнах, тэгээд цаашаа утас хийх, эцсийн бүтээгдэхүүн хийх чиглэлд энэ тогтоолд янз бүрийн дэмжлэг авах ямар арга хэмжээ байна гэсэн ийм хоёр асуултад хариулт авъя. 
 
Ж.Ганбаатар: Л.Элдэв-Очир гишүүн асуултад хариулъя. 
 
Л.Элдэв-Очир: Энэ тогтоолын төсөл бол ноолуур бэлтгэн нийлүүлэгч малчид болон үндэсний дотоодын ноолуур боловсруулах үйлдвэрүүдээ хамтад нь дэмжсэн бодлого явуулах ийм тогтоол байгаа.
 
Тэгээд энэ маань яах вэ гэхлээр мэдээж урт хугацааны хөгжлийн бодлого, дотоодын үйлдвэрлэлүүдээ, ялангуяа боловсруулах үйлдвэрүүдээ бодлогоор дэмжих, ялангуяа урт хугацааны бодлогоор дэмжих энэ асуудалтай нэг их айхтар зөрчилдөөд байх юм байхгүй. Гэхдээ энэ тогтоолын төсөл, энэ гаргаж байгаа шийдвэр маань яг одоогийн үүсээд байгаа энэ онцгой нөхцөл байдалтай уялдаж гарч байгаа. 
 
Зүгээр манай үйлдвэрлэгч нар зарим нь хэлж л байгаа. Бид энэ боломжийг зөв ашиглаад ноолуураа өнгөрсөн жилийнх шиг зуу зуу гарсан үнээр биш, засаг төрөөс малчдад дэмжлэг үзүүлээд, үйлдвэрлэгчдэдээ дэмжлэг үзүүлж байгаа болохоор ноолуурын түүхий эдээ харьцангуй хямд бэлдээд, бас үйлдвэрлэлд маань дэм болох юм гэсэн байдлаар нэлээд талархалтайгаар хүлээж авч байгаа. 
 
Тэгэхлээр онцгой нөхцөл байдлыг, ялангуяа эдийн засгийн уналттай энэ нөхцөл байдлыг бас цаашид боломж болгох тал дээрээ манай үйлдвэрлэгч нар бас нэлээд санаачилгатай сая ажлын хэсгийн хуралдаанд ч оролцсон.  Өөрсдөө ч бас нэлээн санаачлагатай ажиллаж байгаа. 
 
Тийм болохоор энэ бол онцгой нөхцөлд авч хэрэгжүүлж байгаа арга хэмжээ. Айхтар алсын бодлоготой, дотоодын үйлдвэрлэлүүдийг дэмжих бодлоготой зөрчилдөх юм байхгүй байгаа. 
 
Ж.Ганбаатар: С.Чинзориг сайд. С.Чинзориг сайдаар тасалдсан шүү.  Одоо С.Чинзориг сайд асуултаа асуугаад тэгээд санал хураалтад оръё.  С.Чинзориг сайд. 
 
С.Чинзориг: Хоёр асуулт байгаа юм. Эргэлзээ байгаа юм. Л.Элдэв-Очир гишүүн ээ. 
 
Нэг дэх асуудал нь, одоо ингээд бид чинь 300 тэрбумын хөнгөлөлттэй зээл олгоод дотоодын үйлдвэрлэлийг дэмжиж байна гээд нийт ноолуурынх нь 30 хувьд нь зээл олгож байгаа. Ингээд үйлдвэр, аж ахуйн байгууллагууд чинь өөрсдөө өртэй. 
 
Хоёрдугаарт, бас дэлхийн зах зээл дээр ноолуурын үнэ ханш уначихлаа гээд ноолуурын чинь үнийг, ханшийг унагах гээд хүлээгээд авахгүй байгаад байна л даа. 
 
Тийм учраас энэ онцгой нөхцөл байдал үүссэнтэй холбоотойгоор дотоодын үйлдвэрлэлийг дэмжинэ гэж ярих боломжгүй болчихлоо гэж би тэгж үзээд байгаа юм. 
 
Тийм учраас сая Л.Энх-Амгалан гишүүн, эд нарын яриад байгаа тэр ноолуур түүхийгээр нь гаргах. Тэр килограмм тутамд нь 4 мянган төгрөгийн хураамж авдаг гээд байгаа юм. Тэр хураамжийг нь тэглээд тэгээд түүхийгээр нь гаргах асуудлыг л дэмжиж ярихгүй бол наад чинь яг л дотоодын үйлдвэрлэлийг дэмжиж байгаа юм шиг ийм утгаар ярих юм бол тэгээд хэрэгжихгүй, үр дүнгүй болох вий дээ гэсэн би бас тийм нэг болгоомжлол. Нэг дэх асуудал. 
 
Хоёр дахь асуудал нь 20 мянган төгрөгийн урамшууллыг килограмм ноолуур тутамд нь өгөх асуудал яригдаж байгаа юм байна. Тэгэхээр малчдаас авах ноолуурын доод үнийг 50 мянгаас, 60 мянгаас доош оруулахгүй байх. Ядаж. Тийм боломж нөхцөл нь хэр байгаа юм бэ? Яг одоогийн энэ үүсээд байгаа нөхцөл байдлыг хараад байхаар ялангуяа манай дотоодын үйлдвэрлэгчдийн төлөөллийн яриад байхыг харахад ноолуурын үнийг ингээд шалд нь унагаж байгаад 20 мянга ч юм уу, 30 мянга хүртэл нь унагаж байгаад авах тийм сонирхолтой л байх шиг л байгаад байгаа шүү дээ. Тэрийгээ илэрхийлээд байна шүү дээ. Ил тод. 
 
Тэгэхлээр энэ доод үнэтэй холбоотой асуудлыг нь бас нэг тийм зохицуулалт хийх, хязгаарлалт хийх юм уу, тийм нөхцөл байдал чинь хэр байх юм. 20 мянган төгрөгийн урамшуулал өгөөд тэгээд наад ноолуур чинь авахгүй гээд ингээд үнийг нь унагасаар байж байгаад 20 мянгаар ч юм уу, 30 мянгаар авах юм бол тэгээд 20 мянган төгрөгийн урамшуулал өгөөд л 40 мянгаар, 50 мянгаараа авах. Тэгээд бидний нөгөө авсан арга хэмжээ үр дүнгүй болох.  Малчдынхаа орлогыг нэмэгдүүлнэ гэсэн асуудал маань үр дүнгүй болчих вий дээ гэсэн би бас тийм нэг болгоомжлол байгаад байгаа юм. 
 
Малчид бол сүүлийн хоёр жил, манай Өвөрхангайд гэхэд 90 мянгаас доош өгөөгүй юм л даа. Энэ жил ядаж 80 мянгаас доош өгөхгүй байвал бас учиртай байна гэж тийм зүйл яриад байгаа юм. Тэгэхээр ядаж 20 мянган төгрөг урамшуулал аваад 80-аас доош унагачихгүй байх тийм нөхцөл боломжийг нь яаж харж байгаа юм бэ? 
 
Тэгээд бид одоо ингээд 20 мянган төгрөгийн урамшуулал гэдэг чинь миний баримжаа тооцоогоор бараг 200-гаад тэрбум төгрөгийн асуудал босгох нь л дээ. Ийм их хөрөнгийн эх үүсвэр шийдэж өгчхөөд тэгээд дараагаар нь нөгөө дотоодын үйлдвэрлэгчид нь авахгүй үнийг нь унагаад. Тэгээд үр дүнгүй болгоод. Тэгээд сүүлдээ наадах чинь 40 мянган төгрөгөөр л ноолуур энэ жил зарсан гэсэн ийм нэртэй, хаягтай үлдчих вий дээ гэсэн ийм болгоомжлол байгаа юм. 
 
Тийм учраас түүхийгээр ноолуур гаргах асуудлыг бас давхар ярихад болохгүй юм байхгүй. Түүхийгээрээ л гаргахгүй бол энэ нэгд ноолуурын үнэ энэ жил өсөхгүй болов уу. 
 
Хоёрдугаарт, тэр доод үнэтэй холбоотой асуудлыг зохицуулах, хязгаарлах тийм боломж нь юу байгаа вэ? Ядаж тэр 20 мянган төгрөгөө нэмээд 70, доод тал нь 80 мянгаас, одоо 70 мянгаас, 80 мянгаас доошгүйгээр л ноолуурыг нь зарсан байхаар л. Тэр зохицуулалтыг нэгэнтээ ингэж хөрөнгө гаргаж байгаа юм нэлээн сайн зохицуулалтыг нь хийх тийм боломж юу байна гэсэн ийм хоёр болгоомжлол байгаад байгаа юм. 
 
Ж.Ганбаатар: Б.Жавхлан гишүүн тайлбарлая гэж байна. Зөв үү? Б.Жавхлан гишүүн. Л.Элдэв-Очир гишүүн. 
 
Л.Элдэв-Очир: Засгийн газраас аж ахуйн нэгжүүдэд 300 тэрбум төгрөгийн зээлийн эх үүсвэрийг баталж өгөөд Хүнс, хөдөө аж ахуй, хөнгөн үйлдвэрийн яам зохион байгуулалтын ажлыг хийсэн. Яам бодлого, зохион байгуулалтын ажлыг хийхдээ ноолуурын доод үнэ гэсэн үнийг тогтоож өгсөн.  Бүсчлээд. 105, 80, 85 гэсэн байдлаар. Гэтэл энэ нь яах вэ гэхлээрээ одоо энэ үүсээд байгаа нөхцөл байдалтай холбогдуулаад хэрэгжих үндсэндээ ямар ч боломжгүй болсон. Тийм учраас энэ арга хэмжээг зохион байгуулж байгаа юм. 
 
Тэгээд яагаад үнэ тогтоосон асуудал байж болохгүй байна вэ гэхээрээ хэрвээ эдийн засаг хэвийн байсан бол малчдынхаа орлогыг ноолуурын борлуулалтаас олох орлогыг унагаачихгүйн тулд үнэ тогтоох боломж бол байсан уу гэвэл байсан. Тэгж харагдаж байсан учраас Хүнс, хөдөө аж ахуй, хөнгөн үйлдвэрийн яам ийм бодлого хийсэн. Гэхдээ энэ нь үнэхээр бүтэхгүй гэдэг нь тодорхой болсон учраас л одоо ийм яаралтай арга хэмжээг авч хэрэгжүүлж байгаа юм. 
 
Үнэ тогтооно гэдэг бол ерөөсөө байж болохгүй юм байна. Цаашид ч гэсэн бид энэ асуудал дээр анхаарахгүй бол болохгүй. Тэгэхлээр үнэ бол яах вэ гэхлээр зах зээл дээр өрсөлдөөнийхөө зарчмаар явагдах ёстой. Ингээд бид тодорхой шийдвэр гаргаад нийгэмд мэдээллээ өгчихлөөр үндэсний үйлдвэрлэгч нар, дотоодын ноолуур худалдан авагчид, мөн гаднынхныг орж ирэх боломж. Гадна талаас бол одоо түрүүчээсээ ороод ирчихсэн, хуучин ноолуур бэлтгэлийн сүлжээгээрээ дамжуулаад ноолуур авъя, мөнгө төгрөг нь байна гэсэн улсууд байгаад байдаг. Гэхдээ энэ Засгаас тогтоочихсон үнэ дээр бас эргэлзээтэй, өрсөлдөхөд хэцүү байсан учраас энэ нөхдүүд бол орж ирж тэр болгон бас ноолуурын зах зээл дээр худалдан авалт хийхгүй байгаа юм. 
 
Тэгэхлээр бид энэ асуудлыг шийдээд өгчих юм ер нь зах зээл дээр ноолуур яг одоо зах зээлийнхээ зарчмаар, эрэлт нийлүүлэлтийнхээ зарчмаар үнэ нь тогтчих ийм боломж байгаа. 
 
Өнөөдрийн байдлаар баруун аймгууд жишээлбэл Говь-Алтай аймагт 27.5 гэсэн үнэ түрүүчийн самнасан ноолуурууд нь арилжаанд орж байна. Наашлаад Баянхонгор, Өвөрхангай аймгуудад 50-иас 60 мянган төгрөгт үнэ нь тогтчихсон наймаа хийгдэж байна. 
 
Тэгээд ингээд ирэхээр ер нь зүгээр зохистой нэг үнэ тогтож таарна. Гэхдээ төсөөлж байгаагаар нэг их айхтар доошоо ороод одоо юу гэдэг юм үнэгүйдээд нэгдүгээрт. Хоёрдугаарт, одоо юу гэдэг юм 20, 30 мянган төгрөг гэсэн үнэ тогтохгүй болов уу гэж төсөөлж байгаа. Судалгаануудыг бүгдийг нь харсан. Тийм болохоор энэ дээр яах вэ ямар ч байсан малчдын маань хүлээлтэд бүрэн хүрэхгүй юм гэхэд энэ хүнд нөхцөлд төр, засгаас авч хэрэгжүүлж байгаа арга хэмжээ тэдний маань амьдралд одоо бас өгөөжтэй байх болов уу гэдэг байдлаар тэгээд энэ 200 тэрбум төгрөгийн асуудлуудыг килограмм тутамд нь олгохоор ингэж шийдэж байгаа юм. Зохион байгуулалтын ажлыг Засгийн газар журамлаж зохион байгуулна. 
 
Түрүүчийн 300 тэрбумтай холбоотой зүүн аймгуудаас авсан ноолуур байгаа. Падан бичиж өгөөд нэг ч мөнгө өгөөгүй авчихсан ноолуур байж байгаа. Энэ дээр гажуудал гарсан. Энэ гажуудлыг Хүнс, хөдөө аж ахуй, хөнгөн үйлдвэрийн яам залруулах ёстой. Ч.Улаан сайд. 
 
Тэгээд яах вэ гэхээрээ энэ тогтоолын дагуу дахиж журам боловсруулж ноолуур бэлтгэлийн ажлыг шуурхайлуулна. Ийм л ажил. Зүгээр нэгэнт худалдан авагч тал нь татвар тогтоочихсон болохоор түүхий ноолуурыг хоёр улс хоорондын Засгийн газар ярих хувилбар байгаа. 
 
Ч.Хүрэлбаатар сайд Бээжингийн Элчин сайдын яамтай ярьсан. Энэ яриа хэлэлцээр нь зохих түвшинд явна гэж бодож байгаа. Тийм болохоор Засгийн газар энэ гаргасан тогтоолын дагуу бүх чиглэлээр маш шуурхай, боломжтой бүх арга хувилбаруудыг хайж ажиллах ёстой. Энэ дээр л гол анхаарлаа хандуулах ёстой. 
 
Түрүүн Б.Баттөмөр гишүүний асуусан дээр дутуу хариулсан. Юу гэхлээрээ 20 мянган төгрөг чанар стандарт харгалзахгүй олгох юм уу гэж байгаа. Энэ яах вэ гэхлээр чанар стандартаасаа хамаараад зах зээл дээр үнэ тогтоно. Гэхдээ чанар харгалзахгүйгээр килограмм ноолуур болгонд нь 20 мянган төгрөгөө олгоно. 
 
Ж.Ганбаатар: С.Чинзориг сайд 1 минут тодруулъя. 
 
С.Чинзориг: Тэгэхээр энэ 20 мянган төгрөгийн урамшуулал чинь өмнө нь тэр Хөгжлийн банкнаас хүү багатай олгосон зээлээр зүүн аймгуудын ноолуур үндсэндээ өндөр үнээр аваад дуусч болов уу гэж ойлгоод байгаа шүү дээ. 100 мянгаар авсан ч юм уу. Дундаж нь. 
 
Тэгэхээр энэ 300 мянган төгрөгийн хөнгөлөлттэй зээл аваад ноолуур авчихсан, энэ ноолууранд өгчихсөн малчдад наад 20 мянган төгрөг чинь орох юм уу, орохгүй юм уу? Өндөр үнээр борлуулсан гээд орохгүй байх юм уу, орох юм уу?
 
Хоёрдугаарт, таны хэлээд байгаа нэгэнт төр оролцоод Их Хурал тогтоол гаргаад, урамшуулал олгоод, 20 мянган төгрөгийн урамшуулал олгох гэж байгаа бол доод үнийг нь бас нэг тийм хязгаарлалт хийсэн зохицуулалт хийхгүй бол зах зээлийнх нь зарчмаар гээд явахгүй л дээ. Зах зээлийнхээ зарчмаар гэвэл тэгээд Буянгын Жагаагаас авахуулаад авахгүй. Бид 20, 30 мянга хүргэж байж авна гээд л тэгээд л наадах чинь сүүлдээ 40, 50 мянга дээр л унана шүү дээ. Бас нэг зохицуулалт байх шаардлагатай байна, Л.Элдэв-Очир гишүүн ээ. Үүнийг та нар төсөл санаачилж улсууд нэг бодооч. 
 
Ж.Ганбаатар: Б.Жавхлан гишүүн хариулъя.
 
Б.Жавхлан: С.Чинзориг сайд их зөв сэдэв хөндөж байна. Бид ажлын хэсэг дээр энэ асуудлыг жаахан орхигдуулчихсан юм шиг байна. Л.Элдэв-Очир гишүүн ээ. Санаа шүү. Сая ингээд бас төрлөө. 
 

Одоо ингээд бид зах зээлийн суурь үнэ гээд хаячихаар Ж.Ганбаатар дарга аа. Суурь үнэ гээд хаячихаар нөгөө 100 хаяад суурь үнэгээ зарлачих нь байна шүү дээ. 
 
Тэгэхээр суурь хүн чинь одоо хил хаалттай байгаа үед ерөөсөө ганцхан тоглогчтой болчихно. Яг нөгөө үйлдвэрлэгч нар, манай дотоодын дундын худалдан авагч нар. Мэдээж тэд нар зах зээлийн үнэ гэж байгаа учраас өөрсдийнхөө эрсдэлээ тооцоод аль болох доошоогоо л явна. 
 
Тэгэхээр нөгөө талдаа нөгөө малчдынхаа өрхийг хамгаалах, өрхийн орлогыг хамгаалах бодол маань алдагдах гээд байгаа учраас яг тэр худалдан авах процесс дээр нь тэр урд хөршөөс ч юм уу, хаанаас ч юм орж ирдэг тэр масс худалдан авагч нарыг нь оруулж ирэх тэр ажлыг сая Л.Элдэв-Очир гишүүний дурдсанчлан Улсын онцгой комисс үүнийг онцгой анхааралдаа авч…/минут дуусав/
 
Ж.Ганбаатар: Б.Жавхлан гишүүд 1 минут нэмж өгье. 
 
Б.Жавхлан: Тийм. Маш нарийн шинжилгээ хяналт доор зохион байгуулж тэр худалдан авагч нарыг оруулж ирж дотооддоо тэр худалдан авах өрсөлдөөнийх нь тэр хөшүүргийг нь бий болгож, ийм зохицуулалт хийхгүй бол зөвхөн яг дотоодынхоо худалдан авагч нарт ингээд зах зээлийн үнэ гээд даатгаад ингээд орхичих юм бол сая С.Чинзориг сайдын хэлдэг шиг энэ үнэ нь нэлээн доошоо явчихна. 
 
Тэгэхээр бид нэг юмаа зохицуулах гэж байгаад нөгөө талдаа юмаа алдчихаж болохгүй. Тэгэхээр энэ удаагийнхаа ажлын хэсгээс оруулж байгаа саналынхаа хэсэг дотор нь тэр гадаадын хөрөнгө оруулагч нар гэж нэрлээд байгаа тэр худалдан авагч нарыгаа оруулж ирэх ажлыг Улсын онцгой комисс нарийн яаралтай зохион байгуулахыг нь үүрэг болгоод оруулчихвал яасан юм бэ гэсэн ийм саналтай байна.
 
Ж.Ганбаатар: Одоо болчихсон байх. Баярлалаа. Дарга нарт. 
 
Гишүүдийн гаргасан саналаар санал хураалт явуулъя. Санал хураалт. 
 
С.Чинзориг сайд горимын санал гаргах юм уу? Тэгээд хэн гарах юм? Б.Баттөмөр гишүүн. М.Оюунчимэг гишүүний микрофоныг өгье. 
 
М.Оюунчимэг: Сая техникийн алдаа гарсан учраас миний санал буруу явсан байна. Дахиж санал хурааж өгөхийг хүсэж байна. Баярлалаа. 
 
Ж.Ганбаатар: Баярлалаа. М.Оюунчимэг гишүүний гаргасан саналаар санал хураалтыг цуцалъя гэсэн санал хураалт явуулъя. Өмнөх гаргасан санал хураалтыг цуцалъя гэсэн санал хураалт. 
 
М.Оюунчимэг гишүүний гаргасан санал дэмжигдлээ. 
 
Зарчмын зөрүүтэй санал дэмжигдэн учраас санал хураалтыг дахин явуулъя. Санал хураалт. 
 
70.0 хувиар дэмжигдлээ. Баярлалаа. Л.Элдэв-Очир гишүүн сууж байгаарай. Та сонсоод бай. 
 
Дараагийн зарчмын зөрүүтэй саналаар санал хураалт явуулъя. Их Хурлын гишүүн Ц.Мөнх-Оргил, М.Оюунчимэг нарын гаргасан санал хураалтаар тогтоолын хавсралтын 2.2.1-ын 2.1-ын “банк” гэдгийн ард “банкнаас” гэдгийг “банк болон банк бус санхүүгийн байгууллага” гэж өөрчлөх. “Банк” гэдгийг “банк болон банк бус санхүүгийн байгууллага” гэж өөрчлөх. Санал хураалт. 
 
Санал 60.0 хувиар дэмжигдлээ. 
 
Улсын Их Хурлын гишүүн Ж.Мөнхбатын гаргасан саналаар санал хураалт явуулъя. Төслийн 2 дугаар зүйлийн доор дурдсан агуулгатай 5 дахь заалтыг өөрчилж найруулах. 
 
Төрийн үйлчилгээний болон төрийн тусгай албан хаагчдад зориулсан ипотекийн зээлийн шинэ бүтээгдэхүүн гаргах хүрээнд түрээслээд өмчлөх хэлбэртэй орон сууцны тусгай хөтөлбөр гаргаж хэрэгжүүлэх, орон сууцны ипотекийн санхүүжилтийн хүртээмжийг нэмэгдүүлэх гэсэн саналаар санал хураалт явуулъя. Санал хураалт. 
 
Санал 70.0 хувиар дэмжигдлээ. 
 
Ж.Мөнхбат гишүүний гаргасан саналаар дахиж санал хураалт явуулъя. Хоёр дахь санал. Зарчмын зөрүүтэй. 
 
Улсын ерөнхий прокурорын газар, Авлигатай тэмцэх газар банкны эрх хүлээн авагч, эрх авагч нартай хамтарсан ажлын хэсэг байгуулж татан буугдсан банкны чанаргүй активын шуурхайг барагдуулах, төлбөрт хураагдсан үл хөдлөх хөрөнгө болон улсын орлогод хураагдсан эд хөрөнгөөс олсон орлогыг эдийн засгийн эргэлтэд оруулж эмнэлэг, сургууль, улсын хэрэгцээнд ашиглах. Санал гаргасан Улсын Их Хурлын гишүүн Ж.Мөнхбат.  
 
Б.Баттөмөр гишүүн. 
 
Б.Баттөмөр: Энэ дээр сая уншсан томьёолол дээр Шүүхийн шийдвэр гүйцэтгэх байгууллагын харьяанд байж байгаа, тэр байж байгаа үл хөдлөх хөрөнгүүдийг эмнэлэг гэсэн тийм юмыг нь Ерөнхийлөгчийн Тамгын газраас өчигдөр тийм санал өгсөн юм. 
 
Тэгэхээр үүнийг би томьёолчихъё. Тэгээд энэ дээрээ тэр Шүүхийн шийдвэр гүйцэтгэх газрын эрх мэдэлд байж байгаа “шилжиж ирсэн эд хөрөнгө” гэдэг үгийг оруулчихвал яасан юм гэсэн ийм санал хэлье. 
 
Ж.Ганбаатар: Хариулах уу? Ж.Мөнхбат гишүүн. Эсвэл аваад явчих юм уу? Аваад явчихъя. Тэгвэл Б.Баттөмөр гишүүний гаргасан саналыг тэр “шүүхийн шийдвэр” гэдгийг нэмье гэдэг. Нэмлээ шүү. Санал хураалт явуулъя. Санал хураалт. 
 
Санал 70.0 хувиар дэмжигдлээ. 
 
Ж.Мөнхбат гишүүний гаргасан гурав дахь санал. Төслийн 2 дугаар зүйлд доор дурдсан агуулгатай 11 дэх заалт нэмэх. 
 
Эдийн засгийг идэвхжүүлэх хямралын эсрэг тусгай зориулалтын сан байгуулах. Санал хураалт явуулъя. 
 
Санал 60.0 хувиар дэмжигдлээ. Ж.Мөнхбат гишүүн бас л нүүрний буянтай мундаг байна шүү. Амжилт хүсье. 
 
Улсын Их Хурлын гишүүн Л.Болд, Ж.Батзандан нарын зарчмын зөрүүтэй саналын томьёоллоор санал хураалт явуулъя. 
 
Тогтоолын хавсралтад 4.4 дэх заалт нэмэх.
 
4.4.жилийн 1.5 тэрбум хүртэлх төгрөгийн борлуулалтын орлоготой, 250 хүртэлх иргэнийг ажлын байраар хангаж байгаа аж ахуйн нэгжүүдэд онцгой нөхцөлийн, урт хугацаатай, жилийн 1 хувийн хүүтэй зээл олгох гэсэн байна. 
 
Тогтоолын төслөөс асуулт байна уу? Манайхнаас. 
 
Ахиад уншъя. Тогтоолын хавсралтад 4.4 дэх заалт нэмэх. 
 
4.4.жилийн 1.5 тэрбум хүртэлх төгрөгийн борлуулалтын орлоготой,  250 тавь хүртэлх иргэнийг ажлын байраар хангаж байгаа аж ахуйн нэгжүүдэд онцгой нөхцөлийн, урт хугацаатай, жилийн 1 хувийн хүүтэй зээл олгох.
 
Л.Болд гишүүн саналаа тайлбарлая. Л.Болд гишүүний микрофоныг өгье. 
 
Л.Болд: Тэгэхээр ШИНЭ намын зөвлөлөөс хэд хэдэн саналуудыг энэ цар тахалтай холбоотой энэ цаг үед асуудлыг тавьж байгаа юм. 
 
Тэгээд бас шат дараатай, ээлж дараатай зарим саналууд бол дэмжигдээд явж байгаа. Үүнд талархалтай байгаа. 
 
Сүүлийн үед бид энэ цар тахлын үед өнөөдөр эдийн засгийг дэмжих, тогтвортой байдлыг хангах энэ тал дээр ард иргэд, бизнес эрхлэгчид, баялаг бүтээгчид үндэсний үйлдвэрлэгчдээс санал асуулга явуулсан. Тэдний хувьд өнөөдөр энэ цар тахлын үед гурван сар гаруй үйл ажиллагаа доголдлоо. Цаашдаа ер нь хэмжээндээ туллаа. 
 
Одоо тэнд зүгээр ямар нэгэн тийм хөнгөн хэлбэрийн сэтгэл зүйн дэмжлэг бол тэнд ямар ч бололцоогүй болсон. Одоо энэ ялангуяа тийм ээ нэг 1.5 тэрбум хүртэл төгрөг гэдэг бол үнэхээр энэ дандаа жижиг дунд одоо яг энэ эдийн засгийг чинь авч явж байгаа ийм л аж ахуйн нэгжүүд байгаа. 250 хүртэлх иргэнийг ажлын байраар хангаж байгаа. Энд үнэхээр аж ахуйн нэгжүүдийн нэлээд гол ноён нуруу нь багтаж байгаа юм. 
 
Тэгээд энэ байгууллагууд, энэ бизнес эрхлэгчид, энэ аж ахуйн эрхлэгчид өнөөдөр юу хүсэж байна гэхлээр одоо яг бага хүүтэй, хугацааг нь жаахан тавиу ийм зээл өгч өнөөдөр биднийг энэ хүнд цаг үеийг туулахад туслаач ээ л гээд байгаа юм. 
 
Түүнээс биш одоо юу гэдэг юм тийм тэтгээд өгөөч дээ, тийм сул цалин өгөөч, тийм шагнал урамшуулал өгөөч гэдэг асуудал эд нар өнөөдөр бол ерөөсөө огт ийм асуудал шаардлагагүй. Одоо хамгийн чухал юм бол бидэнд энэ үйл ажиллагаагаа аваад явчих ийм зээлийн асуудлыг шийдэж өгөөч. Энд өнөөдөр нэгэнт энэ тогтоолын хавсралтад тодорхой бодлогууд байгаа. Үүнийгээ ямар үе шаттай, ямар эх үүсвэрээр яаж хэрэгжүүлэхээ Засгийн газар, Монголбанк хамтраад үүнийг бий болгох тал дээр ажиллах хэрэгтэй. 
 
Та нар бусад орнуудыг хараарай. Ер нь энэ цаг үед энэ хямралыг маш боломжийн зөв давж байгаа улс орнууд, одоо Европын ч гэдэг юм уу, зарим нэг улс орнууд байна. Азийн ч гэсэн. Энэ улс орнууд бол үнэхээр яг энэ тодорхой ажил олгож байгаа, тодорхой нийгэмдээ үр бүтээлтэй ажиллаж байгаа, баялаг бүтээж байгаа энэ аж ахуйн нэгжүүдээ л дэмжиж байна. 
 
Тэгээд бизнесийн үйл ажиллагаа учраас зээлийн бодлогоор дэмжиж байна. Түүнээс өнөөдөр зөвхөн нэг татварын хөнгөлөлт, татварын чөлөөлөлт гээд. Тэгээд энэ үйл ажиллагаа нь яваад бий болох үр дүнгээр ярьдаг асуудал бол хоёр дахь, гурав дахь асуудал болчхоод байгаа юм. 
 
Одоо энд ингэж арга хэмжээ авсан газар бол үнэхээр бодитой энэ хүндрэлийг давж байна. Тэгээд энэ чиглэлийг өгчих. Тэгээд энэ дээр тодорхой судалгаа хийгдээд, тусгагдаж байгаа арга хэмжээнүүдэд зайлшгүй шаардлагатай өнөөдөр яг ажил хийж байгаа хүн болгоны хүсэж байгаа арга хэмжээ бол энэ бодитой хөнгөлөлттэй зээл байгаа шүү гэдгийг л гишүүддээ дахин хэлье. Тэгээд та бүхэн дэмжиж өгөхийг хүсэж байна. 
 
Ж.Ганбаатар: Л.Болд гишүүний гаргасан санал бол маш гоё санал байна л даа. Тэгэхдээ засагт энэ хэмжээний мөнгө байна уу гэдэг л асуудал байгаа байх л даа. Харин баахан хүлээлт. Тийм болох вий дээ л гэж. 
 
Гишүүдээ анхааралтай байгаарай. Санал хураалт явуулъя. Санал хураалт. 
 
3 гишүүн дэмжиж, 30.0 хувиар санал унасан байна. 
 
Улсын Их Хурлын гишүүн Л.Болд, Ж.Батзандан нарын гаргасан хоёр дахь зарчмын зөрүүтэй санал. 
 
Хоёр дахь санал. Энэ тогтоолын хавсралтын 9.2 дахь заалт нэмэх. 
 
9.2.иргэний тэтгэвэр барьцаалсан зээлийн төлбөрийг төрөөс нэг удаа төлөх тухай хуулийг дагаж мөрдөх журмын тухай хуулийн дагуу 1 сая төгрөгтэй тэнцэх дүнтэй үнэт цаас эзэмшигч иргэдийн үнэт цаасыг 2020 оны хоёрдугаар улиралд багтаан худалдан авч бэлэн мөнгө олгох. Санал гаргасан Л.Болд, Ж.Батзандан гэсэн байна. 
 
Саналаа тайлбарлах уу? Та. Л.Болд гишүүн саналаа тайлбарлая. 
 
Л.Болд: Энэ тэтгэвэр тэглэх зорилготой энэ тэтгэврийн зээлийн төлбөрийг тодорхой хэмжээнд чөлөөлөх энэ хууль гарсан. 
 
Энэ хууль тухайн үедээ Та бүгд санаж байгаа байх. Үнэхээр ахмадууд бид хамтран тэмцэж Сүхбаатарын талбайд нэлээд олуулаа цуглаж ерөөсөө энэ дээр ийм тэнцвэргүй тийм хандлага гарч байгаа нь бол үнэхээр шударга биш байна. Ийм төрийн арга хэмжээг бүгдэд адил тэгш, хэн нэгнийг ялгаварлан гадуурхахгүйгээр ингэж хэрэгжүүлэх ёстой гэж. 
 
Тэр тэмцлийн үр дүнд ямар нэгэн зээлгүй ахмадууд. Одоо тухайн үедээ зээлгүй нь тэнэг юм шиг болчхоод байсан шүү дээ. Зээлгүй ахмадуудад нэг сая төгрөгийн үнэт цаас олгохоор болсон. Тэр бол үнэхээр ард түмэн өөрөө тэмцэж олж авсан зүйл шүү. Уг нь адил тэгш л байх ёстой. Тэр 6 сая хүртлээ л явах ёстой. 
 
Тэгэхдээ ийм хямралтай үед илүү мөнгө нэхээд яах вэ. Гэхдээ тэр нэг сая төгрөгөө мөнгөжүүлэхээр ирэх оны 5 сарын 21-нээс хойш гэчихсэн юм. Тэгэхээр бид энэ онцгой нөхцөл байдлын хууль гаргаж байгаа. Тогтоол гаргах гэж байна. Одоо Засгийн газар энэ хохирсон ахмадуудаа, энэ асуудлыг энэ оныхоо хоёрдугаар улиралд, энэ цар тахлын хамгийн их хүндрэлийг манай ахмадууд үүрч байгаа шүү дээ.
 
Яагаад гэвэл энэ өвчин чинь явж явж ахмадуудад хамгийн хүнд тусаж байгаа. Бүх улс орон өнөөдөр ахмадуудаа хамгаалах арга хэмжээг тэргүүлэх арга хэмжээ болгож байгаа. 
 
Тэгэхлээр ядаж энэ ахмадуудынхаа төрөөс амласан үнэт цаасаа өнөөдөр хоёрдугаар улиралдаа багтаагаад, энэ сонгуулийнхаа хугацаанд багтаагаад мөнгөжүүлэх ийм арга хэмжээг аваач ээ. Ингэх юм бол үнэхээр онцгой нөхцөл байдалд ахмадуудаа дэмжсэн зөв алхам болно. 
 
Энд одоо ядаж жагсаал цуглаан хийж болохгүй юм. Эсэргүүцлээ илэрхийлж болохгүй юм. Шаардлагаа тавьж болохгүй юм. Тэгэхдээ Их Хурлын танхимд ядаж сөрөг хүчин цөөнхөөс төлөөлөөд бид ахмадуудынхаа дуу хоолойг болж энэ тавьж байгаа хүсэлтийг нь дамжуулж Байнгын хороогоор санал хураах гэж байна. Тэгээд та бүхнийг дэмжиж өгөөч ээ. Ахмадуудаа дэмжээч ээ гэж чин сэтгэлээсээ хүсэж байна.
 
Ж.Ганбаатар: Ж.Батзандан гишүүн, Л.Болд гишүүн нарын саналаар, зарчмын зөрүүтэй саналаар санал хураалт явуулъя. Санал хураалт. 
 
Санал 20.0 хувиар дэмжигдсэнгүй. 
 
Улсын Их Хурлын гишүүн Л.Болд, Ж.Батзандан нарын зарчмын зөрүүтэй гаргасан гурав дахь санал. Тогтоолын хавсралтын 10.1 дэх заалт нэмэх.  
 
10.1.малчдын амьжиргааг дэмжих нэг килограмм ноолуурыг 100 мянган төгрөгөөс доошгүй үнээр худалдан авах хөтөлбөр хэрэгжүүлэх, ноолуурын үнийг газар нутгийн бүсчлэл үл харгалзсан адил түвшинд тогтоох. Санал хураалт явуулъя. 
 
Санал хураалтыг цуцаллаа. Л.Болд гишүүн саналаа тайлбарлая. Санал хураалтыг цуцаллаа. Л.Болд гишүүний микрофоныг өгье. 
 
Л.Болд: Баярлалаа. Тэгэхлээр түрүүн ноолуурт 20 мянган төгрөг гээд санал яваад байгаа. Тийм ээ. Түүний нөгөө талд бид энэ саналыг дэвшүүлж байгаа юм. Энэ бол хоёр долоо хоногийн өмнө ШИНЭ намын зөвлөлөөс гаргасан санал байгаа юм. 
 
Хэрвээ төрөөс өнөөдөр хөтөлбөр хэрэгжүүлээд ноолуурын үнийг тогтворжуулж, малчдын амьжиргааг энэ цар тахлын хүнд үед дэмжинэ гэсэн энэ хөтөлбөр хэрэгжиж байгаа бол энэ дээр ямар нэг үйлдвэрлэгч очоод ноолуурын чанар шалгаад, хугацаа шалгаад, тоо, хэмжээ нь шалгаад аваад байгаа биш энэ бол үнэхээр төрийн бодлого учраас нийтэд нь жигд үйлчлэх ёстой. Тэр талаасаа энэ бүс нутгаа ялгавартай үнэ тогтоодог. Тэр аймгийн малчин нь илүү сайн ямаатай, энэ аймгийн малчин илүү муу ажилладаг гэсэн иймэрхүү ялгаварлалыг төрөөс тогтоох бололцоогүй юм. 
 
Тэгээд хэрвээ нэгэнт л өнөөдөр 100 мянга гэсэн үнэ тогтоогоод өнөөдөр энэ малчдын хувьд маш том хүлээлт үүсчихсэн. Одоо энэ дээр килограм нь 20 мянга гээд явахаараа шууд үнийн уналт бий болгох. Эргээд бүр төр засагтаа итгэх итгэл бүр шалдаа бууна л даа. 
 
Тийм учраас нөгөө талд нь хэрвээ энэ хөтөлбөрийг хэрэгжүүлэх энэ асуудлыг цаашаа үргэлжлүүлээд, шийдвэрлээд явах шийдвэр хэвээрээ байгаа бол, хэрвээ нөгөө санал унах юм бол өнөөдөр энэ дээр ямар ч байсан малчдыг ялгаварлан гадуурхахгүй байх гэсэн энэ тогтолцоог бид хөтөлбөрт батлах ёстой гэж хараад байгаа. 
 
Тэгээд энэ талаар та бүхэн яах вэ нөгөө саналтай хамт чуулган дээр сайн ярьж байгаад ямар ч байсан малчид энэ 100 мянгаасаа ухрахыг хүлээн зөвшөөрнө гэдэгт би огт итгэхгүй байна. Одоо ингээд гэнэтхэн энэ тодорхой аймгуудаас нь эхэлж худалдан авалт эхэлчхээд, одоо бол дундаас нь хаяад за за ерөөсөө одоо ингээд жаахан жаахан тусламж өгье. Тэгээд бусдаар бол одоо ингээд чөлөөт зах зээл рүү шилжүүлье гээд. Ноолуур нь 30, 40 мянга руу ороод ирэх юм бол энэ бол өөрөө малчин айл өрх өнөөдөр Монголын нийгэм, энэ улсыг чинь нуруун дээрээ үүрч яваа гол бидний хамгийн их хамгаалж хайрлаж дэмжих ёстой энэ олон айл өрхийн амьжиргаа бол үнэхээр маш хүнд тусна. 
 
Тийм учраас үүнийг та бүхэн одоо бас саналдаа тусгаж, нөгөө саналтай хамт уялдуулж, хамгийн зөвөөр нь шийдэх тал дээр эргэж ярилцаасай гэж хүсэж байна. 
 
Ж.Ганбаатар: Баярлалаа. Санал хураалт явуулъя. Санал хураалт. 
 
Санал хураалт явуулж дууслаа. 40.0 хувиар санал дэмжигдсэнгүй. 
 
Зарчмын зөрүүтэй саналаар санал хураалт явуулж дууслаа. 
 
Түрүүн Ц.Мөнх-Оргил гишүүн, М.Оюунчимэг гишүүн гаргасан саналаа татсан байна гэдгийг хэлье. Санал хураалтыг санал гаргасан гишүүд татаж авсан байна. 
 
Байнгын хорооны санал, дүгнэлтийг нэгдсэн хуралдаанд Улсын Их Хурлын гишүүн би өөрөө тайлбарлая. 
 
Өнөөдрийн хуралдаан өндөрлөлөө. Баярлалаа гишүүддээ.

